
Аннотация: Мақолада мамлакатимизда бугунги кунда қайта тикланадиган муқобил 

энергиядан фойдаланиш истиқболлари, бу борада амалга рширилаётган кенг кўламли 

амалий ишлар, жумладан, қайта тикланадиган энергия манбаларини ишлаб чиқиш, 

тарқатиш, сотиш, ундан оқилона фойдаланиш каби тизимни янада такомиллаштириш 

масалаларига тўҳталиб ўтилган. 

Калит сўзлар: муқобил энергия, ноанаънавий энергия манбалари, чучуклантирувчи 

қуёш қурилмалари, гелиомажмуалар, шамол энергияси, гидростанция. 

Ўзбекистонда ноанаъанавий энергия манбалари, биринчи навбатда, қуёш энергиясидан 

фойдаланишни кенгайтиришга катта эътибор берилмоқда.  

Таъкидлаш жоизки, Ўзбекистон Марказий Осиё давлатлари орасида биринчилардан 

бўлиб қуёш энергетикаси бўйича ўз илмий ишланмаларига асосланган янги тараққиёт 

босқичига кўтарилган мамлакатлар қаторига киради[4, 6, 8]. Бу борада Ўзбекистон 

Республикаси Фанлар академиясининг “Физика-Қуёш” илмий-ишлаб чиқариш 

бирлашмаси Физика-техника институтининг хизмати катта. Институт олимлари 

мамлакатимиздаги улкан гелиоэнергетика салоҳиятидан оқилона фойдаланиш бўйича 

самарали тадқиқотлар олиб бормоқда. Мана, ўн йилдан кўп вақтдан буён мамлакатимиз 

олимларининг илмий ишланмалари асосида қуёш энергияси билан сув иситадиган 

қурилмалар негизида уй-жой ва ижтимоий объектларни иссиқ сув ва иссиқлик билан 

таъминлаш тизими ишлаб чиқилмоқда ва улардан тажриба тариқасида 

фойдаланилмоқда[2, 5, 9, 10]. Тошкент шаҳрида, Самарқанд вилояти ва бошқа 

Ўзбекистоннинг кўплаб ҳудудларида сувни иситиб берадиган гелиоқурилмалар 

ўрнатилиб, бу қурилмалардан ҳозирги кунда самарали фойдаланиб келинмоқда. 

Ўзбекистон олимларининг энг янги ишланмаларидан қишлоқ хўжалигида ҳам 

қўлланилаётгани бу аҳолини маълум бир маънода қуёшли фотоэлектр қурилмаларига 

бўлган эҳтиёжини қондириб келмоқда. Маълумки, айрим сабабларга кўра, электр узатиш 

тармоқлари ва сув таъминоти тизими ишламайдиган ҳудудларда сувни юқорига кўтариб 

бериш борасида қийинчиликлар мавжуд. Шу мақсадда қуёш энергиясини электр 

энергиясига айлантирадиган фотоэлектр қурилмалардан кенг фойдаланилмоқда. Бу 

қурилмалар қуёш батареялари, энергия тўплаш тизими ва доимий токни ўзгарувчан 

токка айлантирадиган мосламани ўз ичига олади. Фермер хўжаликлари ресурс 

тежайдиган технологиялар – томчилатиб суғоришни йўлга қўйиши ва илгари 

суғорилмаган ерларни ўзлаштириши мумкин. Фотоэлектр қурилмаси узоқ муддат хизмат 

қилади, махсус техник хизматни талаб этмайди ва бир неча йил давомида сарфланган 

харажатни қоплайди. 

Институт олимлари томонидан сувни қуёш ёрдамида чучуклаштириш мосламаси, 

кўчаларни ёритиш учун фотоэлектр станцияси ва тизимлари, бошқа технологик 

янгиликлар ишлаб чиқилган. 

“Ўзэлектроаппарт-Электрошчит” очиқ акциядорлик жамияти муқобил энергия 

манбаларини ишлаб чиқариш ва сотиш билан шуғулланади. Корхонада иссиқ сув ва 

иссиқлик таъминотининг гибрид тизимларини ишлаб чиқариш йўлга қўйилган бўлиб, 

қуёш панелларидан ташқари дизель генератор ҳам ўрнатилган. Бу тизим тўлиқ 

автоматлаштирилган. Қуёшли кунларда панеллар биноларни электр энергияси билан 

таъминлайди ва кейинчалик мустақил ишлаш учун ўзида энергия тўплайди. Қишда ёки 

булутли кунларда панеллар энергия етарли миқдорда етказиб бера олмай қолганда, 

дизель генератор автоматик равишда ишга тушади ва қуёш панелларидан келадиган 

энергия таъминоти қайта тикланмагунича ишлайди, Бундай тизимлар станционар 

тизимлар билан муваффақиятли бирлаштирилиб, ҳар қандай бино шаҳар энергия 

таъминоти ҳамда гибрид тизимлар ёрдамида электр энергияси билан таъминланиши 

мумкин[2, 5, 9, 10]. Аккумуляторлар эса бундай пайтда кейинчалик мустақил равишда 

ишлаш учун тармоқдан энергия тўплайди. 

Мамлакатимизда электр ускуналарини ток билан таъминлаш учун фойдаланиладиган 

ихчам фотоэлектр станциялар ишлаб чиқилган. Улар ортиқча кучланиш ва қисқача 

туташувдан, батареянинг қизиб кетиши, кўп қувват олиши ёки қувватсизланишидан 

мустақил ҳимоя билан таъминланган. 

Гелиоэнергетика соҳасида Ўзбекистоннинг илмий салоҳиятини янада ривожлантириш 

мақсадида давлатимиз раҳбарининг шу йил 1 мартдаги Халқаро қуёш энергияси 

институтини ташкил қилиш тўғрисидаги қарорига мувофиқ Фанлар Академиясининг 

“Физика-Қуёш” илмий ишлаб-чиқариш бирлашмаси негизида Халқаро қуёш энергияси 

институти ташкил этилди. Институт қуёш энергиясидан саноатда фойдаланиш 

борасидаги юқори технологик ишланмаларни амалга ошириш, илғор ва иқтисодий 

жиҳатдан самарали технологиялар асосида иқтисодиётнинг турли тармоқлари ва 

ижтимоий соҳада қуёш энергияси имкониятларидан амалий фойдаланиш бўйича 

таклифлар тайёрлаш билан шуғулланади.   

